
Aallaqqaasiut - Ilisimatusarfik sooq maaniinnersoq - ullumi siunissamilu
Inuk inuusuttoq nunarsuarmi avatangiisiminut annertusiartortumik alapernaassusilik paasinnikkusussuseqarluartorlu takorluulaariaruk. Inuk peqatigiinnermut inuiaqatigiinnullu tapersiinissaminut sinnattulik, nunarsuarmioqatigiit oqaloqatigiinneranni nammineq kulturiminik nassarusullunilu Kalaallit Nunaannik kivitserusuttoq. Inuusuttup taassuma toqqagassaa siulleq immaqa tassaavoq ingerlaqqiffiusumik ilinniagaqarnissaq – toqqagaa tamanna siunissami atorfissamini qaffakkiartuaarnissaanut taamaallaat ilusilersuisuussanngilaq, inuiaqatigiilli aamma ineriartortissinnaavai.
Tamatumani Ilisimatusarfik – Kalaallit Nunaanni Ilisimatusarfik – pingaarutilittut atuuffeqarpoq. Nunatsinni ilisimatusaatinik ingerlassisutut nunat tamalaat naleqatigalugit ilinniartitaanikkut, ilisimatusarnikkut, siunnersuinikkut aamma paasissutissiortarnikkut inuiaqatigiit nukittorsarnissaat sulissutigaarput, tamatumani nunatsinni pissutsit, pisariaqartinneqartut ineriartortitsinerillu aallaavigineqarlutik. Nunami, nunap inoqqaavisa, nujagaqarfinni ilisimasat nunarsuarlu tamakkerlugu unammillernartitat naapiffigisaanni, ilisimatusarfiup naammasserusutai ersaripput: nalitsinni siunissamilu kinguaariinnut piujuartitsisunik, peqataatitsisunik aamma qaammarsagaasunik aaqqiissutissiornissaq.
Ilisimatusarfik ilinniagaqarfiuunnanngilaq – inuiaqatigiilli pillugit suliniuteqartuuvoq. Najugaqarfinni kinaassutsit taakkuninngalu tunngaviliinerit aamma nunanut tamalaanut sammiviliineq ataatsimoortittarpagut, nunarsuarmi arlalinnik oqaaseqarfiusumi kalaallisut oqaatsivut kulturerpullu nukittorsarpavut, aamma inuusuttut utoqqaallu, aalajangiisartut, ilisimatusartut inuiaqatigiinnilu nipit assigiinngitsut oqaloqatigiittarnerat siuarsaavigaarput. Campuserput, ilinniakkat neqeroorutigisatsigut ilisimatusarnikkullu sumiiffimmik eqqarsaatiginneqqissaarnernik qaffakaatitsivimmik ilisimasanillu iliuuseqartitsisartumik pilersitsisarpugut.
Sulliviup pilerinartuunissaanut aamma ilinniarfeqarfiup piujuartitsisuunissaanut akisussaassusilimmik aqutsineq, suliatigut piginnaassuseqarneq atugarissaarnerlu tunngaviusut upperaarput. Taamaammat piginnaanngorsaqqiinissamut, ilinniakkanut eqaatsunut, ilisimatusarfittut avatangiisitut uummaarissutut, nunatsinni nunanillu tamalaaneersunik suleqateqarnermut periusissiakkut aallussivugut – taakkua tamarmik silarsuarmi Kalaallit Nunaata eqqortumik inissisimaffeqarnissaanut anguniagaq piviusunngortissavaat.
Ilinniartut, ilinniartitsisut aamma ilisimatusartut maani iluatsitsigaagata Kalaallit Nunaata ineriartorneranik – inuiaqatigiit ilisimasanik tunngaveqartuusunik, kulturikkut kingornussatsinnik kinaassuseqartuusunik ataatsimullu anguniagaqartuunerannik – ersersitsisarpoq. Ingerlaarneq tamanna Ilisimatusarfiup periusissiaani qitiutinneqarpoq. Ilikkagaqarusuttut, paasisaqarusuttut, eqqarsaatiginneqqissaarusuttut taperseerusuttullu pillugit maaniippugut. Nunatsinni inuiaat pillugit maaniippugut.

Nutaamik periusissiornermut tunuliaqut
Ilisimatusarfimmi siulersuisut siunissaq ungasinnerusoq eqqarsaatigalugu angusaqarluarniartumillu sammiveqarnikkut inuiaqatitsinni ilisimatusarfiup atuuffia akisussaaffialu misissorsimavaat.
Killiffiup peqqissaartumik nalilersornera aamma periarfissanik unammillernartitanillu misissueqqissaarinerit aallaavigalugit silarsuarmi allanngoriartortumi ilisimatusarfiup inissisimaffiata nukittorsarnissaa siulersuisut aalajangiussimavaat, tamatumani najugaqartut aamma nunarsuup sinnerani isiginnittaatsit pingaartinneqarlutik.
Periusissiaq tunngavigalugu Ilisimatusarfiup aalluttussanngorpai:
· Kinguaariinnut tullinnguuttunut ilinniakkat naleqquttut, eqaatsut ataqatigiittullu qulakkeernissaat.
· Siunissami pisariaqartinneqartut eqqarsaatigalugit campusimik illuutinillu ineriartortitsineq. 
· Ilisimatusarnikkut suliniutit nunat inoqqaavisa ilisimasaannik ilanngussaqartartut aamma nunanut tamalaanut sammiviliinikkut nunatsinni pissutsinik tunngavillit nukittorsarnissaat nutarternissaallu.
· Inuiaqatigiinni ammasumi arlalinnillu oqaaseqarfiusumi kalaallit oqaasii kulturiallu siuarsarnissaat.
· Ilisimatusarfik sullivittut sulisunut aamma inuiaqatigiinnut pingaaruteqarluinnartuunissaanut ineriartortinnissaa.
Periusissiaq peqataatitsisumik suliaqarnermit pilersinneqarsimavoq, tamatumani suliamik paasisimasallit, ilinniartut, ilisimatuut, sulisut aamma suleqatigisat tapersiisimapput, tamatumalu – ullumikkut siunissamilu – ilisimatusarfiup inuiaqatigiinnut tamarmut naleqassutsimik pilersitsinissaminut anguniagaa ersersinneqarpoq. Piffissamut 2026-2029-mut sammiviliisoq nassuiaasersorluarneqarsimasorlu tunngavigalugu suliniarnikkut Ilisimatusarfiup periusissiamik taassuminnga inuiaqatigiinnut tamarmut sullivimmuttaaq iluaqutaasussamik anguniagassatut takorluukkat iliuutsillu ataatsimoortippai.
Periusissiami pingaarnertut ukkataqartoqarnera ilisimatusarfiullu ataatsimoortutut isigineqarnera ataatsimut ersarissumik aqqutissiuinissamut erseqqissarneqarnissaa pingaaruteqarpoq. Periusissiaq ilinniakkanut ataasiakkaanut imaluunniit suliatigut imarisanut aalajangersimasunut tunngatinneqanngilaq, Ilisimatusarfilli tamakkerlugu sinaakkutaanik, kulturianik, salliussaanik inuiaqatigiinnullu tapiissutigisartagaanik ineriartortitsinermut suliniuteqarnermut tunngatinneqarpoq. Ilisimatusarfiup inissisimaffiata, illuutaata, sulisunut ilinniartunullu avatangiisaata kiisalu ilisimatusarnikkut ineriartortitsinikkullu ingerlassaata nukittorsarnissaat matumani anguniarneqartoq, ilinniakkat tigussaasut sannaat imarisaallu suliatigut avatangiisaanit attuumassutilinnit suli aalajangerneqarlutillu siulersuisut aalajangiussaat naapertorlugit ingerlanneqartarput.
Sinaakkusersuineq una ilisimatusarfimmi suliassaqarfiit akimorlugit ineriartortitsinermi aqutsisutut atuuffeqarpoq – periusissiamilu sinaakkutit pingaarnerit iluanni ilinniakkanut suliassaqarfinnullu avatangiisit ataasiakkaanut naleqqussaatitsisinnaallunilu ineriartortitsiissutaaqqissinnaavoq.
Ilisimatusarfimmik isumaliutiginneqqissaarneq
Ilisimasat, alapernaassuseq akisussaaffeqarnerlu aqqutigalugit nunatsinni inuiaqatigiit nukittorsarneqarnissaat pillugu Ilisimatusarfik piuvoq. Kalaallit oqaasii, kulturiat kinaassusaallu tunngavigalugit nunap inoqqaavisa ilisimasaat silarsuup sinneranit isiginnittaatsimut atassuserparput – ullumikkullu siunissamilu kinguaariinnut tullinnguuttunut aaqqiissutissiortarpugut.

Upperaarput ilinniartitaaneq aamma ilisimatusarneq:
· inunnik inuiaqatigiinnillu ineriartortitsisuusut,
· ataqqinninnermik, kulturikkut innarligassaannginnermik akisussaassuseqarnermillu tunngaveqartut,
· aamma nunarsuarmi ataqatigiissumi Kalaallit Nunaata inissisimaffianik nukittorsaasut.

Issittumi ilisimatusarfittut ilisimasat ingerlaartut sulissutigaagut – Kalaallit Nunaat tamarmi pillugu.





Periusissiatigut maanna inissisimaffik

Peqqissaartumik misissueqqissaarnermi Ilisimatusarfiup nukittuffii, sanngiiffii, periarfissai akornutigisinnaasaalu aqutsisut, sulisut, ilinniartut aamma sulianik ilisimasallit tapersiinerisa erseqqissarnerisigut Ilisimatusarfiup periusissiornermi tunngavigisimavai. Misissueqqissaarnermi suliffeqarfik assigiinngisitaartuusutut ersersinneqarpoq, suliffeqarfillu inuiaqatigiinni akisussaaffimmik annertuumik kivitsisarpoq aamma suleqatigiit piginnaasaqarluartut tunniusimasullu aamma ilinniartunik qanimut ataqateqarnermikkut nukittuunik angusaqarsimapput. Tamanna ilutigalugu Ilisimatusarfik annertuunik unammilligassaqarpoq, ilaatigut inissaqartitsinerup tungaatigut unammillernartut, isumalluutit ataatsimut tamanit tamaviaartinneqarnerat, aammattaaq attaveqatigiinnerulernissamik ersarinnerulernissamillu pisariaqartitsineq.
Tamanna tunngavigalugu erseqqissivoq Ilisimatusarfiup maanna inissisimaffia suliatigut qajannaatsumik tunngaveqarnerminngaanneerlunilu nukittuunik naleqartitaninngaanneersoq, aammattaarli nutartertariaqartumik eqqarsarsinnaanermut, piginnaanngorsaqqiinissamut periusissiatigullu naatsorsuutinik pisariaqartitaninngaanneersoq. Campusimik ineriartortitsinissamut, digitalinngorsaanissamut, ilinniartitsinermi eqaassuseqarnissamut aamma suliassaqarfiit akimorlugit suleqatigiinnissanut periarfissat misissueqqissaarinermi aammattaaq ersersinneqarput, tamanna ilutigalugu avataaniit akornutaasinnaasut ersersinneqarsimapput soorlu avataaniit kimigiiserfigineqarnerit aamma aningaasaliiffigineqarnerit qularnartut pingaarnersiueqqissaartitsipput. Periusissiatigut maanna inissisimaffik taamaammat sammisanut tullinnguuttunut aamma suliniutinut ukiuni aggersuni Ilisimatusarfimmik ineriartortitsisussanut piujuartitsisussanullu sinaakkusiipput.

Sanngiiffiit
Isumalluutit, pileriartornerit attaveqatigiinnerlu
· Inissanik sulisunillu amigaateqarneq piginnaasatigut/inissatigut unammillernartitaqartitsivoq
· Ilinniartut avatangiisaat tapersersorneqartariaasiallu sanngiittut
· Suleriaatsit oqimaatsut naqqaniillu ingerlanneqartartut aamma pileriartornerit mianernartut
· Sullivimmi avataanilu nukittunerusumik attaveqatigiinnissamut pisariaqartitsineq
· Iluatsitanik amigartumik persuarsiorneq ersartissaanerlu
· Suliakkiissutit aqutsisuni katersuunneqarput – aporfik

Nukittuffiit
Suliamut piginnaasaqarnerit, peqatigiinneq akisussaaffeqarnerlu
· Ilisimatusarfik akisussaaffimmik annertuumik kivitsisarpoq inernillu pitsaasunik pilersitsisarluni
· Sulisut imminnut tunniusimasut immikkullu piginnaasaqartut sivisuumillu atorfeqarsimasut
· Ilinniartut qanimut attaveqatigisarneri tapersersortarnerilu
· Ilisimatusarnerni nukittuumik suleqatigiittarnerit aamma ilinniakkat pilersaarusiornerini kiffaanngissuseq
· Ilinniakkat aaqqissugaanerat ataatsimoortoq ataqatigiittorlu










Periarfissat
Campusimik ineriartortitsineq, digitalinngorsaaneq, attaveqatit aamma oqaatsinik ineriartortitsineq
· Campusimik illuutinillu alliliineq
· Internettikkut ilinniartitsinernik ineriartortitsineq aamma arlalinnik campuseqartitsitsilluni aaqqissuussineq (ass. illoqarfinni allani)
· Silassorissuusiamik atuineq ilinniartitsinermilu toqqaannaq nutserisoqarneq
· Atuakkanik ilinniartitsissutinik aamma case-nik digitaliusunik kalaallisullu allassimasunik ineriartortitsineq
· Fagit ineriartortinneqarnerat nukittunerusoq ilinniakkallu eqaannerusut (ass. inuussutissarsiornermi aalajangersimasumik sammivilimmik kandidatinngorniarfik)
Suliffeqarfinnik suleqateqarneq attaveqarfinnillu avataaneersunik atuineq
· Pitsaasumik saqqummersinneqarneq Ilisimatusarfiullu pitsaasumik nittarsaanneqarnissaa


Akornutaasinnaasut
Avataanit kimigiiserfineqarneq, sillimaniarneq ilisimatusarfiullu mianerisariagai
· Sipaarniuteqarnerneq, salliussassanik nukingersuineq aamma ilinniakkat matuneqaratarsinnaanerat
· Instituttinit paasissutissanik ingerlatitseqqiinnginneq aamma avataanit pissaanilinnut atatillugu pissutsit
· Internettikkut ajoquserneqariaannaaneq aamma teknologiikkut mianerisariallit
· Ingerlassalinnik ilinniartoqarfinnilluunniit ataasiakkaanik suleqateqarnermi isumaqatigiinngeqateqarnerulerneq
· Inuiaqatigiinni isummat akerleriiffigisaannik oqaloqatigiinnerit pissutaallutik ilinniartut kajumissisinneqarunnaaratalernissaat















Periusissiami sammisat

Ilisimatusarfiup periusissiaani sammisat peqqissaartumik peqataatitisisumillu suliaqarnermit pilersinneqarsimapput, tamatumunnga misissueqqissaarinerit, atuisunik misissuinerit workshoppertitsinerillu tunngavissiisimapput. Sammisat pisortat anguniagassatut takorluugaaniik ersersitsiinnanngillat – ilinniartunik, sulisunik, suleqatigisanillu oqaloqatiginninnernit ilusilersorneqarsimapput, aamma ilisimatusarfiup piviusumik unammillernartitaanik periarfissaanillu aallaaveqartinneqarput.
Periusissamut misissueqqissaarinerit Ilisimatusarfiup ullumikkut inissisimaffianik qulaajaasimapput, Ilisimatusarfiullu nukittuumik sumi inissisimaffeqarneranik sunillu pitsanngorsaasinnaaneranik suussusiipput, aammattaarli siunissamut sammiviliinikkut taakkua piumasanik pisariaqartitanillu sorlernik nassataqassanersut paasinarsitippaat. Atuisunik misissuinerit ilisimatusarfiup sullitaanit paasisanik toqqaannaq katersisarput – tassa ilinniartunit, sulisunit aamma illuatungernit avataaneersuusunit – workshoppertitsinerillu ataatsimut eqqarsaatiginneqqissaartitsisimapput, isumassarsianik avitseqatigiiffiusimapput tigussaasunillu siunnersuusiortitsisimallutik, taamaasillutik periusissiat nukittunerusumik inissisimalerlutillu piviusorsiornerulersimapput.
Periusissiami sammisat toqqarneqarsimapput, pissutigalugu piffissaq qaninnerusoq ungasinnerusorlu eqqarsaatigalugit suliassaqarfissanik pingaarnernik suussusiimmaata:
· Ilisimatusarfiup unammillernartitanik nukinginnartunik aaqqiisinnaanissaanut, allanngoriartornernut naleqqussarsinnaanissaminut aamma anguniakkanut toraagaqartumik ilinniartut avatangiisaannik, ilisimatusarnernik aamma sulinermi atugassarititaasunik pitsaanerusunik pilersitsinissamut piffissaq qaninnerusoq eqqarsaatigalugu sammisat qulakkeerinnissapput.
· Piffissaq ungasinnerusoq eqqarsaatigalugu ilisimatusarfimmut anguniagassatut takorluukkanut atassusiipput, nunatsinni inuiaqatigiit inuunerannik nukittorsaapput Ilisimatusarfiullu Issittumi ilisimatusarfiuneranik oqariartuuteqarnermi aalajangiisuullutik.
Piffissamik marlunngorlugu avitsilluni sammivinnileriaatsit taakkua periusissiaq qajannaallisarpaat, eqaatsunngortillugulu naleqqussarpaat – Ilisimatusarfiullu ingerlaannaq qisuariartissinnaalerlugulu siunissamut piujuartitsisumik ineriartortitseeqataapput.














Anguniagaassatut takorluugaq

Issittumi Ilisimatusarfik ilisimatusarfittut ataatsimoortitsisuuvoq siuttuullunilu, ilisimatusarnikkut, ilinniartitsinikkut eqeersimaartumillu inuiaqatigiinnik aallussinikkut Kalaallit Nunaannik nukittorsaasoq.



Anguniagassatut takorluugaq qanoq isumaqarpa?

Ilisimatusarfiup ataatsimoortitserusuttuunera ima isumaqarpoq:
· Kalaallit inuiaqatigiit qanimut attaveqatigigivut, inuiaqatigiinnullu ilisimatusarfimmuttaaq iluaqutaasussamik tusarnaartarpugut, ilinniartarpugut ilisimasanillu siammarterisarluta.
· Inuiaqatigiit immikkoortuini tamani naleqassutsinik piginnaassuseqqortussutsinillu pilersitsisinnaasut inuit ilinniagaqartittarigut.
· Tamat oqartussaanerat ataatsimullu inuiaqatigiinneq nukittorsaaqataaffigisaripput – taamaasilluni nunarsuaq tamakkerlugu Kalaallit Nunaat nunat tamat oqartussaaffeqartitsisut pitsaanerpaat ilaannut ilanngunniassammat.
· Ilisimatusarnerit aamma ilinniartitaanerit Kalaallit Nunaanni ulluinnarni inuit inuuffigisaannut piviusumut atassusertaripput.

Ilisimatusarfiup siuttoorusunnera ima isumaqarpoq:
· Issittumi ilisimatusarfiit aamma ilisimatuutut misissuiffiit allat qanimut suleqatigisarivut.
· Issittumi ilisimatusarneq uagut nammineerluta nassuiaasersorlugulu nukittorsartaripput – ilisimatusarnermilu nunat inoqqaavisa ilisimasaat ilaatinneqarlutillu kalaallit pisariaqartitaat salliussaallu aallaavigineqassapput.
· Ilisimatusaatigalugit suliniutitsinni sallersaallutalu nammineq aallarniisarpugut.
· Inuiaqatigiinni eqeersimaartumik pimoorussilluta suliniartarpugut aamma Kalaallit Nunaanni aalajangiinernut pingaarutilinnut ineriartortitsinermullu ilisimasanik tapersiisarpugut.


Naammasserusutavut
Nunat tamalaat assigalugit ilinniartitaanikkut, ilisimatusarnikkut, siunnersuinikkut paasissutissiortarnikkullu kalaallit inuiaqatigiit Ilisimatusarfiup nukittorsarpai – tamatumani nunatsinni pissutsit, pisariaqartinneqartut ineriartornerlu aallaavigineqarlutik.

 Ilisimatusarfiup inuiaqatigiillu qanimut oqaloqatigiittarnissaat, eqqarsaatiginneqqissaartarnerup siuarsarneqarnissaa qulakkeertarpavut inuillu amerlanerusut ilisimatusaatinit ilisimasanik aamma najugaqarfinni piginnaanngorsakkanik tapersertarpavut.

Inuiaqatigiit ineriartornerannut, kulturitsinnik tammatsaaliuinermut kinguaariillu periarfissaannik tapersiisarpugut, nunanillu tamalaanik suleqateqarnikkut nutaalioqateqarikkullu nunarsuup sinneranit sammiviliinerit nunatsinnut ingerlateqqittarpagut.

